
॥ శ్రీశారదామాహాత్మ్యమ్  ॥

ఓం అథ శారదామాహాత్మ్యమ్ ॥
భైరవ్యువాచ  ।
వద సత్యం మహాదేవ శారదావనముత్తమమ్ ।
శాణ్డిల్యో  యత్ర వై గత్వా సర్వాన్కామానవాప్తవాన్ ॥ ౧॥
అనాదినిధనా దేవీ యథాభూలోకమాగమత్ ।
శారదా నామ సా శక్తిస్త్రిధా  రూపమధారయత్ ॥ ౨॥
తస్యా మాహాత్మ్యమీశాన వద లోకహితేప్సయా ।
కా చ దేవీ పరాయాసౌ శారదానామధారిణీ ॥ ౩॥
భైరవ  ఉవాచ ।
శృణు వక్ష్యే మహాదేవి శారదావనముత్తమమ్ ।
యస్య దర్శనమాత్రేణ  పరాం సిద్ధిమవాప్నుయాత్  ॥ ౪॥
మాతఙ్గకన్యాసఙ్గాచ్చ   సమ్భూతస్తత్సరూపకః ।
శాణ్డిల్యో  నామ తనుజో మహర్షేర్భావితాత్మనః  ॥ ౫॥
శ్యామాఙ్గః  స తమోరూపః పిత్రాజ్ఞప్తశ్చచార    హ ।
ఘోరం తపో మహాదేవి మహాదేవాద్రిసంనిధౌ  ॥ ౬॥
జగత్త్రాణాదికృచ్ఛక్తిజపధ్యానపరాయణః   ।
నిరాహారో యతాత్మా స దధ్యౌ దేవీం సనాతనీమ్ ॥ ౭॥
ఏవం తు ధ్యాయతస్తస్య శాణ్డిల్యస్య  మహాత్మనః ।
ప్రాదుర్బభూవ  తు మహచ్ఛ్యామలం తేజ ఉత్తమమ్ ॥ ౮॥
అద్భుతం తన్మునిర్దృష్ట్వా   విస్మితో న శశాక హ ।
కిఞ్చిద్వక్తుం చేష్టితుం  వా స్థాణుభూతో  మహేశ్వరి ॥ ౯॥
క్షణేనాన్తర్దధే  తత్తు తేజః శ్యామలముత్తమమ్ ।
మునిః స విస్మితో భూయః ప్రేక్ష్యాన్తర్ధానమాగతమ్   ॥ ౧౦॥
సస్మార పితరం తత్ర శాణ్డిల్యో  వన ఉత్తమే ।
తేనాపి ప్రేషితస్తత్ర  నారదో మునిసత్తమః ॥ ౧౧॥

॥ శ్రీశారదామాహాత్మ్యమ్  ॥

ఆగత్య నారదః ప్రాహ  శాణ్డిల్యం  మునిసత్తమమ్ ।
ధ్యాయస్వ భూయో విప్రాగ్ర్య   యేన దర్శనమాప్స్యసి ॥ ౧౨॥
శ్యామలాం శ్యామలాఙ్గీం  తాం శక్తిం  శక్తిమతోఽనఘామ్  ।
దృష్ట్వా  తు తామఘం సర్వం నాశమాయాతి తత్క్షణాత్  ॥ ౧౩॥
ఇత్యుక్త్వాన్తర్దధే   తత్ర నారదో మునిసంనిధౌ ।
శ్రుత్వా  దేవర్షివచనం  పునర్దధ్యౌ  సురేశ్వరి ॥ ౧౪॥
శతవర్షం  ధ్యానపరః శ్యామాఙ్గీం  దృష్టవాన్మునిః  ।
నుత్వా స్తుత్వా చ విధినా శ్యామాఙ్గీం  తాం సురేశ్వరి ॥ ౧౫॥
సోవాచ తం మహాభాగ వరం వరయ సువ్రత  ।
శ్రుత్వా  తు తద్వచః సౌమ్యం వరదా చేన్మహేశ్వరి ॥ ౧౬॥
మమాఙ్గాత్  సకలం పాపం విలయంయాతు తత్క్షణాత్  ।
ఇతి శ్రుత్వా  వచస్తస్య శాణ్డిల్యస్య  మహాత్మనః ॥ ౧౭॥
ప్రోవాచ  శ్యామలా దేవీ పుత్ర సర్వమవాప్స్యసి ।
ఇతి గచ్ఛ మహారాష్ట్రం  శ్యామలం నామ నామతః ॥ ౧౮॥
తత్ర ద్రక్ష్యసి  తాం దేవీం శారదాం త్రివిధాత్మికామ్  ।
తతః ప్రాప్స్యసి  స్వం రూపం బ్రాహ్మమేవ  న సంశయః ॥ ౧౯॥
ఇత్యుక్త్వా శాణ్డిల్యమునిం  దేవీ చాన్తర్దధే  తదా ।
స్మృత్వా వచో మహాదేవ్యాః శ్యామలాయామునీశ్వరః ॥ ౨౦॥
ప్రతస్థే  శ్యామలం నామ విషయం సార్వకామికమ్ ।
తత్ర గత్వా మునిర్ధ్యానరతో  ఘోషం సమృద్ధిదమ్  ॥ ౨౧॥
ఘోషే ధ్యాత్వా మహాదేవీం దదర్శాగ్రస్థితాం   సతీమ్ ।
స్తుతా తత్ర మహేశానీ అగ్ర ఏవాదిశన్మునిమ్ ॥ ౨౨॥
ఇతోఽదూరే మునిశ్రేష్ఠ  శారదాయా వనం మహత్ ।
తత్ర ప్రవిష్టస్య   మునేస్తమో నశ్యతి తత్క్షణాత్  ॥ ౨౩॥
తమోనాశే చ స్వామేవ ప్రకృతిం  ప్రాప్స్యసి  ధ్రువమ్  ।
ఇత్యుక్త్వాన్తర్దధే   దేవీ హయశీర్షాశ్రమే   మునిః ॥ ౨౪॥
తతో వనం సమాసాద్య కృష్ణగఙ్గాం   సమాశ్రయత్  ।

దృష్ట్వా  స్పృష్ట్వా  చ విధివచ్శ్యామాం గఙ్గాం  మహామునిః ॥ ౨౫॥
సువర్ణార్ధాఙ్గకే    గత్వా పరం తత్ర విసిస్మియే ।
సౌవర్ణార్ధాఙ్గస్తద్వీక్ష్య     యయౌభూయోమహేశ్వరి ॥ ౨౬॥
తత్ర వై శాణ్డిల్యమునిః  సువర్ణార్ధాఙ్గ   ఈక్షితః ।
స దేశః ప్రథితోఽద్యాపి  సుర్వర్ణార్ధాఙ్గసంజ్ఞయా     ॥ ౨౭॥
సువర్ణార్ధాఙ్గకే    దేశే స్నానదానజపార్చనైః  ।
పుణ్యం ప్రాప్నోతి  మనుజో వేదపారాయణే ప్రియే  ॥ ౨౮॥
తస్మాత్సర్వప్రయత్నేన  సువర్ణార్ధాఙ్గకే    కలౌ ।
స్నానం తత్ర విశేషేణ బ్రహ్మహత్యాం  వ్యపోహతి ॥ ౨౯॥
మహాపాతకయుక్తో వా యుక్తో వాప్యుపపాతకైః  ।
స్నాత్వా శ్రీకృష్ణగఙ్గాయాం    ముచ్యేజ్జన్మశతోద్భవైః   ॥ ౩౦।
తతస్తు గిరిమారుహ్య మునిః పరమకారుణః ।
ప్రతస్థే  దర్శనాకాఙ్క్షీ దేవ్యాః ప్రాపద్ధి  నాటకమ్ ॥ ౩౧॥
దదర్శ నాటకం తత్ర దేవీనాం విస్మితో మునిః ।
నమస్కృత్య చ దేవీనాం గణం రఙ్గముపేయివాన్  ॥ ౩౨॥
దేవ్యస్తు దృష్ట్వా  తత్రైవ  సుర్వర్ణార్ధాఙ్గకం    మునిమ్ ।
పరస్పరమథోచుస్తాః సువర్ణార్ధాఙ్గకో    మునిః ॥ ౩౩॥
సర్వాఙ్గసున్దరో   భూత్వా గచ్ఛేదితి న సంశయః ।
తథేత్యుక్త్వా మహేశాని దేవీనాం గణ ఉత్తమః ॥ ౩౪॥
నాట్యం కృత్వా తేన సహ తతోఽన్తర్ధానమాగతః  ॥
తత్ర దేవీగణం నాట్యపరం దృష్ట్వా  స వై మునిః ॥ ౩౫॥
తన్నాలం ప్రకటీభూతం  రఙ్గవాట్యాం  మహేశ్వరి ।
దృష్ట్వా  దేవీవనం తత్ర రఙ్గవాట్యభిధం  పరమ్ ॥ ౩౬॥
ముచ్యతే ఘోరపాపౌఘైర్జన్మజన్మాన్తరోద్భవైః    ।
తతో దృష్ట్వాద్భుతం  దివ్యం రఙ్గవాటాభిధం  వనమ్ ॥ ౩౭॥
గన్ధర్వనగరాకారం  ప్రతస్థే  విస్మితో మునిః ।

॥ శ్రీశారదామాహాత్మ్యమ్  ॥

తతోఽగ్రే తస్య దేవేశి శాణ్డిల్యస్య  మహామునేః ॥ ౩౮॥
గోస్తమ్భో హ్యభవత్తత్ర రఙ్గదర్శనవిస్మితః  ।
అనేలమూకో హ్యభవద్యత్ర వై విస్మితో మునిః ॥ ౩౯॥
తద్వనం ప్రథితం  లోకే గోస్తమ్భనసమాఖ్యయా ।
గోస్తమ్భనవనం దృష్ట్వా  స్నాత్వా దత్త్వా యథావిధి ॥ ౪౦॥
ముచ్యతే ఘోరహత్యాభిరితి సత్యేన తే శపే ।
తతో హ్యనేలమూకః స మునిః పరమవిస్మితః ॥ ౪౧॥
ప్రాప్య  తేజవనం నామ గఙ్గాతీరే  దదర్శ సః ।
మునిం గౌతమమాసీనం గత్వా నత్వా చ భూరిశః ॥ ౪౨॥
అనేలమూకం శాణ్డిల్యమపృచ్ఛత్కృపయా మునిః ।
దృష్టం  కిమద్భుతం బ్రహ్మన్  తత్ర దివ్యే మహావనే ॥ ౪౩॥
శక్తిప్రసాదాత్   ప్రాప్నోషి  వరమేతన్న సంశయః ।
తమోభూతస్తమోరూపస్తామసస్తామసోద్భవః ॥ ౪౪॥
సువర్ణాఙ్గో  భవాన్యస్మాత్ సంపన్నో దర్శనేన యః ।
స ఏవానేలమూకోఽసి విస్మయాద్ద్విజసత్తమ  ॥ ౪౫॥
స్నానాచ్చ పరమం తేజః స్థానం  ప్రాప్స్యసి  చోత్తమమ్ ।
శ్రుత్వా  తస్య వచో దివ్యం స్నాత్వా పుణ్యే చ వారిణి ॥ ౪౬॥
గోస్తమ్భాన్ముక్తిమాసాద్య తేజః పరమవాప్తవాన్ ।
తత్తేజః పరమం దృష్ట్వా  మునిః శాణ్డిల్యనామకః  ॥ ౪౭॥
గౌతమం ప్రత్యువాచైనం   తేజస్వీ పరమాదరాత్ ।
మునే కోఽయం ప్రభావోఽస్తి  క్షేత్రే యస్య ప్రభావతః  ॥ ౪౮॥
యస్య దర్శనతో జాతం మమ తేజః పరం మునే ।
శ్రుత్వా  మునేర్గౌతమోఽపి  వచస్తత్పరమం ప్రియే  ॥ ౪౯॥
ప్రత్యువాచ  మునిం తత్ర కిమాశ్చర్యేణ వై ద్విజ ।
ఇతి శ్రుత్వా  ప్రస్థితశ్చ   భూయోఽగ్రే సురసున్దరి  ॥ ౫౦॥
యత్ర ముక్తో మహేశాని గోస్తమ్భాత్స మునిః పరః ।
తేజః పరమకం ప్రాప  స దేశః పావనః స్మృతః ॥ ౫౧॥

తత్తత్తేజవనం  నామ క్షేత్రం  పరమపావనమ్ ।
ప్రయత్నేన  తు తత్క్షేత్రే  స్నాతవ్యమమరేశ్వరి ॥ ౫౨॥
ముచ్యతే ఘోరహత్యాభిః స్నానధ్యానజపార్చనైః  ।
మహాపాతకయుక్తో వా యుక్తో వాప్యుపపాతకైః  ॥ ౫౩॥
ఉత్తేజనే మహాక్షేత్రే ముచ్యతే ఘోరసఙ్కటాత్ ।
ఉత్తేజనసమం క్షేత్రం  దివి భువ్యన్తరిక్షకే ॥ ౫౪॥
ఘోరపాపహరం దివ్యం న భూతం న భవిష్యతి ।
తతో గిరిం సమారుహ్య శాణ్డిల్యః  ప్రస్థితో   మునిః ॥ ౫౫॥
దృష్ట్వాగ్రే  గణపం దివ్యం విఘ్నకర్తారమీశ్వరమ్ ।
ప్రసాదయిత్వా  దేవేశం విఘ్నానాం నాయకం పరమ్ ॥ ౫౬॥
తదాజ్ఞయా  జగామాగ్రే వనం పుణ్యమతన్ద్రితః  ।
దృష్ట్వా  పుణ్యం వనం దివ్యం శారదాయా మహేశ్వరి ।
తత్రాచరత్తపో  ఘోరం దివ్యవర్షసహస్రకమ్   ॥ ౫౭॥
దివ్యవర్షసహస్రాన్తే    శ్రీశైలశిఖరాత్ప్రియే   ।
శ్యామలా ధవలా దేవీ రక్తా చావిర్బభూవ హ ॥ ౫౮॥
దృష్ట్వా  తు దేవీం తాం తత్ర శారాం వర్షసహస్రకమ్   ।
యస్మాద్రక్తా  చ శ్యామా చ శ్వేతా చ వరవర్ణిని  ॥ ౫౯॥
తస్మాత్ప్రోక్తా పురావిద్భిః శారదానామనామతః ।
శిఖరాగ్రే చ దృష్ట్వా  తాం దేవీం త్రివిధవిగ్రహామ్   ॥ ౬౦॥
మునిర్విస్మయమాపన్నస్తస్థౌ స్మరణతత్పరః ।
శారీభూతా యతో దేవీ దృష్టా తే నాత్ర సంశయః ॥ ౬౧॥
తతః ప్రోక్తా  పురావిద్భిః శారదేతి మహేశ్వరి ।
శరత్కాలే యతో దేవీ పూజితా సర్వజన్తుభిః ॥ ౬౨॥
తతః ప్రోక్తా  పురావిద్భిః శారదానామనామతః ।
శబలేతి యతో దేవి ప్రోక్తా  త్రివిధవిగ్రహా   ॥ ౬౩॥
శారదా నారదా చైవ  వాగ్దేవీతి  చ సోచ్యతే ।

॥ శ్రీశారదామాహాత్మ్యమ్  ॥

నారదస్యోపదేశేనయా దృష్టా శ్యామలాఙ్గకా  ॥ ౬౪॥
సరస్వతీతి సా ప్రోక్తా  వాక్స్తమ్భాన్ముచ్యతే  యయా ।
నిర్మలాయా చ మునినా దృష్టా త్రివిధవిగ్రహా   ॥ ౬౫॥
శ్రీశైలశిఖరే   పుణ్యే శారదేతి మతా చ సా ।
దృష్ట్వా  దేవీం తత్ర మునిః ప్రణనామ  చిరం ముదా ॥ ౬౬॥
దణ్డవత్పతితో  భూత్వా గిరా పరమయైడయత్  ॥ ౬౭॥
శ్రీశాణ్డిల్య   ఉవాచ ।
దేవీం చిదానన్దమయీమజస్రం   విశ్వాత్మికాం విశ్వపరాం జయన్తీమ్ ।
తమోఽపహర్త్రీం  మనసా పరేశీం తాం శారదాఖ్యాం శరణం ప్రపద్యే  ॥ ౬౮॥
పాపైః  శబలితో యస్మాన్మోచితోఽస్మి స్వభావతః ।
తస్మాత్త్వాం శారదాం నామ ప్రవదన్తి  మనీషిణః ॥ ౬౯॥
చిద్విమర్శమహాశక్తిం పరమానన్దదాయినీమ్  ।
శరణం దేవదేవేశీం త్వామేవ గతవానహమ్ ॥ ౭౦॥
రజస్తమోవ్యక్తరూపామోమిత్యేకాక్షరాత్మికామ్ ।
శరణంయామి తాం దేవీం శారదాం శబలాం పరామ్ ॥ ౭౧॥
అఘోరాం ఘోరరూపాం తాం ఘోరఘోరతరాం శుభామ్ ।
శర్వాణీం చాథ రుద్రాణీం  మృడానీం తాం నమామ్యహమ్ ॥ ౭౨॥
శతరుద్రాం  పరాం నిత్యాం శారదాం తాం నతోఽస్మ్యహమ్ ।
మహాకాలాగ్నినా గ్రస్తం   జగత్త్రాతుమిహోద్యతా  ॥ ౭౩॥
పరాస్వరూపాం పరమాం శారదాం తాం నతోఽస్మ్యహమ్ ।
మహాకాలాగ్నిరూపాం తాం సృష్టిసంహారకారిణీమ్  ॥ ౭౪॥
జగత్స్థితికరీం  దేవీ శారదాం శరణం శ్రయే  ।
శ్యామాం శబలితాపాఙ్గాం  శర్మదాం భార్గవార్చితామ్  ॥ ౭౫॥
నారదానుగ్రహకరీం  శారదాం శరణం శ్రయే  ।
వాక్స్తమ్భమోచనీం  భద్రాం  మహదుత్తేజనీం పరామ్ ॥ ౭౬॥
గౌతమేనార్చితాం దుర్గాం  శారదాం వరదాం భజే ।
చిన్త్యామచిన్త్యాం చేత్యాం చ చిద్విమర్శవిధాయినీమ్ ॥ ౭౭॥

చిద్రూపాం  చారునయనాం శారదాం శరణం శ్రయే  ।
ఘోరకాననసంలీనాం త్రివిధాం  త్రిస్వరూపిణీమ్  ॥ ౭౮॥
శ్రీశైలే   త్రిపుటాం  దేవీం శారదాం తాం భజామహే ।
కామక్రోధభయోన్మాదగ్రస్తమోక్షవిధాయినీమ్    ॥ ౭౯॥
త్రిపురాం  త్రివిధావాసాం  శారదాం నారదాం భజే ।
భక్తాభయకరీం దేవీం వరచాపశరాఙ్కితామ్ ॥ ౮౦॥
త్రిశూలఖట్వాఙ్గధరాం   త్రినేత్రాం   చారుహాసినీమ్ ।
షడ్భుజాం షడ్గుణాం  రమ్యాం గుణాతీతాం గుణాత్మికామ్ ॥ ౮౧॥
ప్రకృతిం  వికృతిం దివ్యాం శారదాం వరదాం భజే ।
అతీతానాగతాం దివ్యాం మహామాయాస్వరూపిణీమ్ ॥ ౮౨॥
బ్రహ్మవిష్ణుశివాతీతపర్యఙ్కాసనసంస్థితామ్    ।
మహామోహపరిగ్రస్తాం  మహామోహస్వరూపిణీమ్ ॥ ౮౩॥
మోహాన్ధితజనోద్ధారాం   శారదాం వరదాం భజే ।
దీనానాథపరిత్రాణపరాయణపరాయణామ్  ॥ ౮౪॥
మాదృక్ప్రపన్నపశుపాశవిమోచనీం తాం
సచ్చిద్విమర్శవిమలాం పరమార్థరూపామ్  ।
మానప్రమాతృరహితాం  స్థితిమప్రమేయాం 
తాం శారదాం భువనకోశగతాం నతోఽస్మి ॥ ౮౫॥
ఇతి స్తుత్వా మహాదేవీం శాణ్డిల్యః  కాననే శుభే ।
చకార స మునిస్తత్ర తపః పాపనిబర్హణమ్  ॥ ౮౬॥
వాయుభక్షో నిరాహారో దేవీదర్శనలాలసః ।
ఏవం సఞ్చరతస్తస్య దుశ్చరం పరమం తపః ॥ ౮౭॥
జగామ సుమహాన్కాలో దేవీ ప్రీతా  బభూవ హ ।
అత్రోపహారం  వక్ష్యామి తచ్ఛృణుష్వ సురేశ్వరి ॥ ౮౮॥
సా చ దేవీ ప్రతుష్యేత  పశుం దృష్ట్వా  వార్ధ్రీణసమ్  ।
పశురపి పరాం ముక్తిం లభతే నాత్ర సంశయః ॥ ౮౯॥

॥ శ్రీశారదామాహాత్మ్యమ్  ॥

వైష్ణవోఽపి   నరస్తత్ర బ్రాహ్మణః  క్షత్రియోఽథవా  ।
వైశ్యో  వాపి ప్రకుర్వీత  హోమం పశుపురఃసరమ్ ॥ ౯౦॥
వైష్ణవో   నైవ  భుఞ్జీత  వ్రతధారీ  తథైవ  చ ।
మాంసం వార్ధ్రీణసస్యాస్య  న దోషస్తత్ర విద్యతే ॥ ౯౧॥
అమాంసభోజనః శమ్భుస్తుష్యతే నాత్ర సంశయః ।
దేవీ చాపి సురేశాని సదా ప్రీతికరా  భవేత్ ॥ ౯౨॥
మోదకైర్మత్స్యమాంసైశ్చ   గణనాథం ప్రపూజయేత్  ।
ఇత్యేష పటలో గుహ్యో పావనః ప్రీతివర్ధనః   ॥ ౯౩॥
తథా తపసి సక్తస్య ప్రసన్నాభూన్మహేశ్వరీ  ।
దేవీ దుర్వాససా సార్ధం  మునిభిశ్చ సమాయయౌ ॥ ౯౪॥
దృష్ట్వా  దేవీం పురస్తత్ర శాణ్డిల్యో  దణ్డవత్క్షితౌ   ।
పపాత పునరుత్థాప్య  దేవీ శాణ్డిల్యమబ్రవీత్   ॥ ౯౫॥
శ్రీశైలోపరి   శాణ్డిల్య  మత్పార్శ్వే తు చిరం వస ।
మద్దర్శనాచ్చ  యత్పుణ్యం తద్భవద్దర్శనాదపి  ॥ ౯౬॥
ఉత్తిష్ఠ శీఘ్రం  పుత్ర త్వం మత్పార్శ్వే సన్నిధిం కురు ।
దాస్యామి వేదాంస్తత్రైవ  సాఙ్గానపి  చ పుత్రక  ॥ ౯౭॥
త్రిసృణాశ్చైవ   మోక్ష్యామి సత్యం జానీహి మానద ।
ఇత్యుక్త్వా తత్ర శాణ్డిల్యం  దేవదేవీ మహేశ్వరీ ॥ ౯౮॥
తత్రైవాన్తర్హితా   భూత్వా శ్రీశైలోపరిసంస్థితా    ।
శాణ్డిల్యోఽపి  యయౌ తత్ర యత్ర దేవీ ప్రతిష్ఠితా   ॥ ౯౯॥
గచ్ఛతస్తస్య దేవేశి శాణ్డిల్యస్య  మహాత్మనః ।
అర్ధాఙ్గం   తు సువర్ణస్య  బభూవ కిల సున్దరి  ॥ ౧౦౦॥
అర్ధాఙ్గం   తు సువర్ణస్య  దృష్ట్వా  హృష్టో భవన్ మునిః ।
విస్మయం పరమం ప్రాప్తో  మనసైతదచిన్తయత్  ॥ ౧౦౧॥
కిం మమాఙ్గం  సువర్ణస్య  ఫలం కస్యైష  కర్మణః ।
రాష్ట్రస్య  మహిమా కోఽపి తథా తీర్థజలస్య  చ ॥ ౧౦౨॥
అథవా దేవదేవ్యాస్తు శారదాయాః ప్రసాదతః  ।

ఇత్థం  చిన్తయతస్తస్య  శాణ్డిల్యస్య  మహామునేః ॥ ౧౦౩॥
విస్మితస్య మహాదేవి పితరో దృష్టిమాగతాః  ।
దృష్ట్వా  పితృగణాంస్తత్ర శాణ్డిల్యః  పురతః స్థితాన్  ॥ ౧౦౪॥
ఉవాచ విస్మితః కే వై భవన్తః పురతః స్థితాః  ।
కిమర్థమాగతా యూయం బ్రూతాగమనకారణమ్  ॥ ౧౦౫॥
భవతాం కిఙ్కరశ్చాస్మి అవిలమ్బేన సత్తమాః ।
బ్రూతాగమనకృత్యం  మే సముద్యుక్తోఽస్మి తత్కృతే ॥ ౧౦౬॥
పితర ఊచుః ।
వయం తే పితరః పుత్ర క్షీణాః స్మోఽథ చిరంసమాః ।
వర్ణసఙ్కరజాద్దోషాచ్ఛుద్ధవర్ణోఽసి     సాంప్రతమ్  ॥ ౧౦౭॥
అధునా పాతుమిచ్ఛామస్త్వత్త  ఏవ జలాఞ్జలీన్  ।
దాతుమర్హసి  నః పుత్ర సిన్ధౌ శ్రాద్ధమనుత్తమమ్   ॥ ౧౦౮॥
జలాఞ్జలిమపీదానీమస్మాకం  తృప్తికారణమ్ ।
యోఽర్హః  సన్నైవ  పితౄణాం దదాతి జలతర్పణమ్ ॥ ౧౦౯॥
శ్రాద్ధం   వాపి మునిశ్రేష్ఠ  స దరిద్రః  ప్రజాయతే  ।
నిరపత్యః కులచ్ఛేదకారకశ్చైవ  పుత్రక  ॥ ౧౧౦॥
తస్మాదార్యైః  సదా దేయః పితృభ్యస్తు జలాఞ్జలిః  ।
శ్రాద్ధం   మధుఘృతైర్వాపి  ఫలైర్వా  గుడపాయసైః  ॥ ౧౧౧॥
తూష్ణీం  బభూవుర్దేవేశి  మునిం ప్రోచ్య  ప్రహర్షితాః   ।
పితరస్తే తదా సర్వే శాణ్డిల్యం  ప్రాఞ్జలిం   స్థితమ్  ॥ ౧౧౨॥
భైరవ  ఉవాచ ।
శ్రుత్వా  తేషాం వచః సౌమ్యం శాణ్డిల్యశ్చాతివిస్మితః  ।
ఉవాచ పితౄన్సంస్తుత్య వాచా పరమయాముదా ॥ ౧౧౩॥
అధునైవ  పితృగణాః సిన్ధౌ దాస్యామి వో జలమ్ ।
వపనం తు కరిష్యామి పితౄణాం శ్రాద్ధశుద్ధయే    ॥ ౧౧౪॥
కృత్వా హి వపనం తత్ర శ్రాద్ధం   కుర్వన్తి యే నరాః ।

॥ శ్రీశారదామాహాత్మ్యమ్  ॥

తృప్తాః స్యుః పితరస్తేషాం కర్తౄణాం చ మహాఫలమ్ ॥ ౧౧౫॥
ఇత్యేవముక్త్వా పితృభ్యస్తాన్సన్తోష్య మహాతపాః ।
కృత్వా తు వపనం తత్ర శాణ్డిల్యో  మునిసత్తమః ॥ ౧౧౬॥
చకార విధివచ్ఛ్రాద్ధం  పితృభ్యస్తృప్తిహేతవే  ।
శాణ్డిల్యశ్చైవ   దేవేభ్యః పితృభ్యశ్చ దదౌ జలమ్ ॥ ౧౧౭॥
శాణ్డిల్యహస్తాద్దేవేశి   మహాసిన్ధుజలం  తదా ।
క్షౌద్రమేవ  బభూవాశు పితౄణాం తృప్తికారణమ్ ॥ ౧౧౮॥
సిన్ధోః  స్రోతో  మహాదేవి మునిహస్తగతం యదా ।
అర్ధం  క్షౌద్రమయం  జాతం పితౄణాం తృప్తిహేతవే ॥ ౧౧౯॥
యదాప్రభృతి  శాణ్డిల్యః  పితౄన్సన్తృప్తవాన్  జలైః  ।
తతః సిన్ధుప్రవాహస్య   నామాభూన్మధుమత్యపి ॥ ౧౨౦॥
సువర్ణో జగదీశాని శాణ్డిల్యో  నామ వై మునిః ।
బభూవ పరమప్రీతః  పితౄణాం తృప్తికారణమ్ ॥ ౧౨౧॥
తతోఽగ్రే మధుమత్యాశ్చ సిన్ధోః  సఙ్గమ  ఏవ చ ।
స్నాత్వా చ వపనం కృత్వా శ్రాద్ధం   కృత్వా మహేశ్వరి ॥ ౧౨౨॥
సాక్షాద్భూతా మహాదేవీ శాణ్డిల్యమిదమబ్రవీత్   ।
భ్రాజమానతనుం  త్వాం యే వనేఽముష్మిన్ప్రతిష్ఠితమ్  ॥ ౧౨౩॥
మాం చాపి త్రివిధాం  చాత్ర యే పశ్యన్తి నరోత్తమాః ।
తే సిద్ధాః  కథితాః పుత్ర పాపముక్తా న సంశయః ॥ ౧౨౪॥
మహాపాతకయుక్తో వా యుక్తో వాప్యుపపాతకైః  ।
క్షేత్రం  పీఠేశ్వరాఖ్యం చ దృష్ట్వా  ముచ్యేత కిల్బిషైః  ॥ ౧౨౫॥
ఇత్యుక్త్వా తం మునిం దేవీ తూష్ణీమాస  మహేశ్వరి ।
తస్మాత్సర్వప్రయత్నేన  శారదావనమాశ్రయేత్  ॥ ౧౨౬॥
ఘోషం గత్వా చ నుత్వా చ ఘోషావాసాఞ్జనానపి  ।
ఉపోష్య రజనీమేకాం షట్‍తిస్రో ద్వాదశైవ  వా ॥ ౧౨౭॥
ఆహ్వానార్చనపాద్యార్ఘ్యమధుపర్కైర్యథాక్రమమ్    ।

సంపూజ్య భోజయిత్వా చ మఙ్గలోచ్చారపూర్వకమ్  ॥ ౧౨౮॥
సువర్ణాఙ్గం   తతో గత్వా తేజనీసిన్ధుసఙ్గమే   ।
వపనం విధివత్కృత్వా శ్రాద్ధం   చైవ  యథావిధి ॥ ౧౨౯॥
శాణ్డిల్యమధుమత్యోశ్చ  సఙ్గమే  లోకవిశ్రుతే  ।
షష్టిస్తీర్థసహస్రాణి     షష్టిస్తీర్థశతాని    చ ॥ ౧౩౦॥
కుర్వన్తి సంనిధానం చ మాసి భాద్రపదే  సదా ।
శుక్లపక్షే  చతుర్థ్యాం  చ తథాన్యాసు చ సర్వదా ॥ ౧౩౧॥
చతుర్దశ్యాం  చ శుక్లాయాం  త్వత్ప్రసాదాన్మహేశ్వరి ।
గోస్తమ్భనమథాభ్యర్చ్య ప్రవిశేన్మునికాననమ్  ॥ ౧౩౨॥
మునిం దృష్ట్వా  తతో దేవి శారదాం త్రివిధాత్మికామ్  ।
సంపూజ్య పరయా భక్త్యా ధూపైః  కుసుమచన్దనైః   ॥ ౧౩౩॥
క్షీరఖణ్డాజ్యధూపైశ్చ   దీపైః  కర్పూరవర్తికైః  ।
నైవేద్యైర్ఘృతపక్వైశ్చ     బలిదానైరనేకశః  ॥ ౧౩౪॥
పూజయేద్విధినా దేవీం వస్త్రాలఙ్కారభూషణైః   ।
కుమారీః పూజయేచ్చాపి తథా బ్రాహ్మణపూజనైః   ॥ ౧౩౫॥
గోదానైరశ్వదానైశ్చ   కన్థావస్త్రాన్నభూషణైః    ।
అక్షయం ఫలమాప్నోతి సత్యం సత్యం వరాననే ॥ ౧౩౬॥
అపుత్రిణః  పుత్రాన్యోగ్యాన్నిర్ధనాశ్చ   ధనం బహు ।
మూర్ఖశ్చ  శోభనాం విద్యాం రోగిణః స్వాస్థ్యమాప్నుయుః  ॥ ౧౩౭॥
స్వర్గం  చ నరకాద్భీతాస్తథా మోక్షం ముముక్షవః ।
శారదాం గన్తుకామస్య గృహాత్ప్రభృతి సున్దరి  ॥ ౧౩౮॥
పదాని క్రమమాణస్య యావన్తో భూమిరేణవః ।
పదే పదేఽశ్వమేధస్య ఫలమాప్నోతి మానవః ॥ ౧౩౯॥
ఉపోష్య రజనీమేకాం తిస్రః  షడ్ద్వాదశైవ   వా ।
ఆహ్వానార్చనపాద్యార్ఘ్యమధుపర్కైర్యథాక్రమమ్    ॥ ౧౪౦॥
నృత్తగీతైస్తథా   వాద్యైర్భోగైర్దానైస్తథా      గృహైః  ।
హస్త్యశ్వరథయానైశ్చ  వాసోభిః శయనైస్తథా   ॥ ౧౪౧॥

॥ శ్రీశారదామాహాత్మ్యమ్  ॥

శారదాక్షేత్రమాహాత్మ్యం  నాలం వక్తుం చతుర్ముఖః ।
శేషో నాలం ఫలం వక్తుం ప్రభావం  చాపి సున్దరి  ॥ ౧౪౨॥
ఇతి తత్కథితం తుభ్యం యత్పృష్టోఽహమితి  త్వయా ।
అధునా దేవదేవేశి కిమన్యచ్ఛ్రోతుమిచ్ఛసి ॥ ౧౪౩॥
ఇత్యేష పటలో గుహ్యో మహాపాతకహా కలౌ ।
శ్రుత్వా  పఠిత్వా ముచ్యేత కోటిజన్మభవాదఘాత్ ॥ ౧౪౪॥
ఇతి శ్రీభృఙ్గీశసంహితాయాముత్తరవిషయోపజాతతీర్థసఙ్గ్రహే   
శారదామాహాత్మ్యం సమాప్తమ్ ॥

